
Сыбайлас жемқорлық мәселесі барлық әлемді алаңдатып отырған өзекті мәселе. Сыбайлас жемқорлықпен күресу, сыбайлас жемқорлыққа қарсы мәде-ниетті қалыптастыру қазіргі таңда саяси дамуы жағынан бір-біріне ұқсамайтын әлемдегі барлық елдерге ортақ.«Сыбайлас жемқорлық» «corruptio» деген латын сөзіннен шыққан, «пара»,«параға сатып алу» деген мағына береді. Рим құқығында сондай-ақ «corrumpire» түсінік болған, ол жалпы сөзбен айтқанда «сындыру, бүлдіру, бұзу, зақымдау, жалғандау, параға сатып алу» деген түсінік беріп, құқыққа қарсы іс - әрекетті білдірген. Орыс тілінің түсіндірме сөздігі сыбайлас жемқорлықты пара беріп сатып алу, лауазымды адамдардың, саяси қайраткерлердің сатқындығы ретінде сипаттайды. Сыбайлас жемқорлық әлеуметтік – экономикалық даму, нарықтық экономиканы құру инвестициялар тарту процесін тежейтін және демократиялық мемлекеттің саяси және қоғамдық институттарына кері әсер ететін, елдің даму болашағына қауіп төндіретін құбылыс.
Жемқорлық қазіргі  кезде бұқаралық сипатқа ие болып қоғамның барлық салаларына таралды. Сондықтан  сыбайлас жемқорлыққа қарсы сана мен сыбайлас жемқорлыққа қарсы  мәлениетті қалыптастыру оған тосқауыл қойып, деңгейін төмендетудің бірден бір жолы болып табылады.
Сыбайлас жемқорлыққа қарсы мәдениет рухани мәдениет жүйесінің маңызды элементтерінің бірі. Адам мәдениет субъектісі ретінде еңбек, саяси, этикалық, эстетикалық, адамгершілік және басқа мәдениеттердің иегері болып табылады. Сыбайлас жемқорлыққа қарсы мәдениет  мәдениеттердің барлық қалған түрлерінің элементтерін қамтиды. Бұл олардың тұтастығының жалғыз субъектісі ретінде адамның өзінің табиғатымен байланысты. Сыбайлас жемқорлыққа қарсы мәдениеттің негізгі элементі – сыбайлас жемқорлыққа қарсы сана болып табылады. Сыбайлас жемқорлыққа қарсы сана – бұләлеуметтік зұлымдық ретіндегі адамдардың сыбайлас жемқорлыққа қатынасын білдіретін ұғымдар, теориялар, түсініктер мен сезімдердің, көзқарастар мен эмоциялардың жиынтығы.Қазақстан Республикасының «Сыбайлас жемқор-лыққа қарсы іс-қимыл туралы» Заңында мүдделер қақтығысы «жауапты мемлекеттік лауазымды атқаратын адамдардың, мемлекеттік функцияларды орындауға уәкілеттік берілген адамдардың, оларға теңестірілген адамдардың, лауазымды адамдардың жеке мүдделері мен олардың лауазымдық өкілеттіктері арасындағы қайшылық, мұндай жағдайда осы аталған адамдардың жеке мүдделері олардың өздерінің лауазымдық өкілеттіктерін тиісінше орындамауына әкеп соғуы мүмкін» деп айқындалады.[1,1б].
Сыбайлас жемқорлыққа қарсы сана адамгершілік және адамгершілікке жат қылықты, құқықтық және құқықтық емес, заңды және заңсыздықтың шегін көрсетіп береді.Сыбайлас жемқорлыққа қарсы мәдениет дегеніміз адамның саналы және адамгершілікпен сыбайлас жемқорлыққа қарсы тұра білу қабілеті. Адамгершілік, әділдікке сену, этикалық мінез-құлық нормаларын сақтау болмайынша сыбайлас жемқорлыққа қарсы мәдениет қалыптаса алмайды және мемлекеттік жазалау саясаты пәрменді бола алмайды. Егер адамгершілік ережелердің кешені жұмыс істемесе, қоғам азғындаған, ал мемлекет – әлсіз болады, егер социум өмірінде мораль тиісті орын алмаса, азғынданған қоғамның болашағы жоқ. Осы орайда сыбайлас жемқорлықты   адамгершілік және қылмыстық идеология қақтығысы деп атауға да болады Адамгершілік бастаулары тамыр жайған қоғамда заңдар сақталады, жемқор өзін қолайсыз сезінеді, оның іс-әрекеті шектелген және өзінің қылмыстық мүмкіндіктерін жүзеге асыра алмайды.
Адамгершілік –  «Кісілік», «ізгілік», «имандылық» тәрізді ұғымдармен мәндес. Адамгершілік – адамды қастерлеу, сыйлау, сену, ар-ұятты сақтау, имандылық пен рахымдылық, ізеттілік пен кішіпейілділік, әділдік, қанағатшыл-дықты білдіреді. [2, 9б.].Жемқорлыққа қарсы мәдениетті қалыптастыруда ұлт-тық тәрбиенің маңызды зор.Халқымыз ұрпағының толыққанды тұлға болып қалыптасуы үшін жырлар, ертегілері мақал-мәтелдер арқылы  бала кезінен ұлттық тәрбиені бойына сіңіріп отырған. Бауырмашылдық, адалдық, адамгершілік, үлкенге ізет, кішіге қамқорлық сияқты қаситтерді Қаз дауысты Қазыбек былай суреттейді: 
«Біз қазақ елі, мал баққан елміз,
Дұшпанның аяғына жаншылмаған елміз.
Басымыздан намысты асырмаған елміз, 
Адалдықты әрқашан жасырмаған елміз. 
Атаның өсиетін балаға, 
Баланың өнерін атаға,

Айтып, тарата білген елміз. 
Құлақтың құрышын қандырып,

Әділ сөзді халыққа айта білген елміз» [3, 237 б.].
Адам немесе жеке тұлға өзінің сана-сезімін, көзқарасын, рухани-саяси дүниетанымын үнемі білім мен еңбектің арқасында жетілдіріп отыруы керек. Тұлғаны құндылықтар арқылы дамыту, мәдени дағдыларды игеруге, өз жауапкершілігін арттыруға және әділдік жолымен жүруге  тәрбиелеу де  маңызды болған. «Әділдік жоқ жерде адамшылық  та жоқ» - деген пікірді айтады ұлы ойшыл М. Х. Дулати [4,126б.].  Сөйтіп әділдіктің адам мен қоғам өміріндегі мәнін қысқа және нақты көрсетіп береді. Абай  Құнанбаев  «Үшінші», «Он бірінші» сөздерінде мал  мен билік үшін ар - намысын сату, бірінің үстінен бірі арыз беріп жала жабу, ауызбіршіліктің болмауы тәрізді мінездердің бәрі де надандықтан, мәдениетсіздіктен, жалқаулықтан, еңбексіздіктен келіп туатынын дәлелдей келе, ақын халықты бұл мінездерден қашық болуға шақырады.[5, 9б.]  
Адалдық,әділеттілік,еңбекқорлық сияқты адамгершілік қасиеттер мәні мен маңызы қоғам үшін әрдайым маңызды.
Қоғамдық   қатынастарды реттеуде адамгершілік құндылықтар құқықпен, яғни заңдармен тығыз байланысты.  Ресей зерттеушісі  Е.А. Лукашеваның пікірінше моралдық нормалар мейірім-ділік пен зұлымдық, әділеттік, ар-намыс сияқты ұғымдармен жақсы мінез-құлықты құптап, теріс, жағымсыз мінез-құлықты қатаң жазалайды. Ол тіпті құқықтық нормалардың назарынан тыс қалған болмашы өтірік, ішітарлық, теріс ниет сияқты қылықтарды да айыптайды.  Ол:«Адамгершілік, моральдық нормалар- құқықтың ажырамас бөлігі.  Құқықтың моральдығы –оны құндылық ретінде сипатын көрсетеді.Екеуінің өзгешеліктеріне қарамастан моральда да, құқық та қоғамдық қатынастарды реттеп, адамгершілік құндылықтарды құрметтеуге тәрбиелейді» - деп анықтайды»[ 6, 86 c].
«Сыбайлас жемқорлыққа қарсы іс-қимыл туралы» Қазақстан Республикасының Заңында «сыбайлас жемқорлыққа қарсы мәдениетті қалыптастыру» ұғымы «сыбайлас жемқорлыққа қарсы іс-қимыл субъект-ілерінің қоғамда сыбайлас жемқорлыққа төзбеушілікті көрсететін құндылықтар жүйесін сақтау және нығайту бойынша өз құзыреті шегінде жүзеге асыратын қызметі» деп түсініледі.   Сонымен қатар осы бапта:  «Сыбайлас жемқорлыққа қарсы білім беру – тұлғаның адамгершілік, зияткерлік, мәдени тұрғыдан дамуы және сыбайлас жемқорлықты қабылдамаудағы белсенді азаматтық ұстанымын қалыптастыру мақсатында жүзеге асырылатын, тәрбиелеу мен оқытудың үздіксіз процесі» - деп атап көрсетілген[1, 9б.].
Қорытындыда сыбайлас жемқорлыққа қарсы сананың, тіпті сыбайлас жемқорлыққа қарсы мәдениеттің деңгейі тұлға мен қоғамның  адамгершілік құндылықтарын ұстанып, сақтауына, жемқорлыққа қарсы күресе білуімен өлшенеді. Сыбайлас жемқорлыққа қарсы мәдениеттің міндеті – сыбайлас жемқорлыққа нөлдік төзімділікті білім алушы жастардың азаматтық позициясы ретінде бекіту, сыбайлас жемқорлық құқық бұзушылықтарға берік иммунитетті нықтау, оларды жария түрде жоққа шығару болып табылады.

